
IRURAIZ-GAUNAKO UDALA 

IRURAIZ-GAUNAKO UDALAREN DIRULAGUNTZAK ETA LAGUNTZAK ARAUTZEN 
DITUEN ORDENANTZA 

LEHENENGO KAPITULUA XEDAPEN OROKORRAK 

1. artikulua.- HELBURUA. 

Ordenantza honen helburua da Barrundiako Udalak kudeatu behar dituen dirulaguntzak eta 
laguntzak emateko araubide orokorra ezartzea. 

2. artikulua.- KONTZEPTUA. 

1.- Udalak, onura publikoko edo gizarte intereseko jardueraren bat sustatzeko edo helburu 
publiko bat bultzatzeko, diru publikotik doan ematen duen edozein zenbateko izango da 
dirulaguntza edo laguntza. 

 

2.- Bekak, hobariak eta sariak ere dirulaguntza izango dira; beraz, horiei ere ordenantza 
honetan ezarritakoa aplikatu ahal izango zaie. 

3. artikulua.- BALDINTZA OROKORRAK 

1.- Ebazpena ematen den unean aurrekontuan dagoen diru kopurua egokia bada eta helburu 
horietarako nahikoa bada, aurrera eraman ahal izango dira dirulaguntzen eta laguntzen 
programak, eta ez da, gainera, aurrekontuko kredituak handitu beharrik izango. 

2.- Laguntzak eta dirulaguntzak emateko, baldintza hauek beteko dira: 

a.- Borondatezkoak eta aldi baterakoak izango dira, legez edo arauz bestelakorik 
ezartzen ez bada. 

b.- Lehen emandako dirulaguntzek ez dute sortuko eskatzaileen aldeko inolako 
eskubiderik, eta beste dirulaguntza bat emateko aurretik dirulaguntza eman izana ez da 
aurrekaritzat hartuko, legez eta arauz bestelakorik ezartzen ez bada. 

c.- Ezin izango da dirulaguntzaren zenbatekoa handitzeko edo dirulaguntza berrikusteko 
eskatu, salbuespenezko egoerek hala eskatzen dutenean izan ezik. 

4. artikulua.- DIRULAGUNTZAK EMATEKO ESKUMENA 

1.- Alkateak edo udalbatzak, nork bere eskumenen alorrean, laguntzak eta dirulaguntzak 
emateko eskumena izango dute. 

 

BIGARREN KAPITULUA DIRULAGUNTZAREN ONURADUNAK ETA DIRULAGUNTZAREN 
EDUKIA 

5. artikulua.- ONURADUNAK ETA ERAKUNDE LAGUNTZAILEAK, KONTZEPTUA ETA 
BETEBEHARRAK 

1.- Dirulaguntzaren onuradun izango da jarduera egiteko diru publikoak jaso dituena. 

2.- Hona onuradunaren eginbeharrak: 

a) Dirulaguntza ematea arrazoitzen duen helburua betetzea, proiektua egitea, 
jarduera gauzatzea edo jarrera izatea. 

b) Dirulaguntza ematen duen organoaren edo erakunde laguntzailearen aurrean 
justifikatzea dirulaguntza jaso ahal izateko ezinbesteko betekizunak eta baldintzak bete 
direla, jarduera egin dela eta helburua lortu dela. 

c) Dirulaguntza ematen duen erakundearen edo erakunde laguntzailearen zernahi 
kontrol jardun onartuko dute, besteak beste, kontrolatzeko eskumena duten erakundeen, 
estatukoen zein erkidegokoen, finantza kontrola. Halaber, eskatzen zaion beste edozein 
agiri ere aurkeztu beharko dute. 

d) Dirulaguntza ematen duen erakundeari edo erakunde laguntzaileari beraiek diruz 
lagundutako jarduerarengatik beste dirulaguntzarik, laguntzarik edo finantza baliabiderik 
jaso den edo diru sarreratik izan den jakinaraziko zaio. 

e) Ebazpen proposamena jakinarazi aurretik zerga betebeharrak eta gizarte 
segurantzarekikoak egunean dituela egiaztatuko da. 

f) Unean-unean onuradunari aplikatu ahal zaizkion merkataritza edo sektoreko 
legeek eskatutako kontabilitate liburuak, dagozkion erroldak eta egoki ikuskatutako 
agiriak izatea. 

g) Jasotako laguntzak erabili direla egiaztatzen dituzten agiriak izatea, agiri 
elektronikoak barne, zeren eta egiaztatuak eta kontrolatuak nahi izan baitaitezke. 

h) Diruz lagundua izan den edozein programa, jarduera, inbertsio edo egintzaren 
berri ematean argi eta garbi utziko da diru publikoz finantzatu dela. 

i) Itzulketaren bat egiteko beharrean izanez gero, jasotakoa itzuli egin beharko 
litzateke. 

3.- Erakunde laguntzaileak. 



 

 

 
AYUNTAMIENTO DE 

IRURAIZ-GAUNA 
(ALAVA) 

 
 

 
IRURAIZ-GAUNAKO 

UDALA 
(ARABA) 

 

 Udalak beste erakunde laguntzaileren batek dirulaguntza kudeatzen esku-hartzea nahi 
badu, ordenantzan adieraziko dira erakunde horrek bete beharreko baldintzak. Eskatzen diren 
kaudimen ekonomikoa eta eraginkortasun baldintzak ordenantza orokorrean zehaztuko dira. 

 

6. artikulua.- DIRULAGUNTZA EMATEKO PRINTZIPIOAK ETA MUGAK 

1.- Honako arau honetan ezarritakoaren arabera emango dira laguntzak eta dirulaguntzak, eta 
publizitatea, lehia eta objektibotasuna bermatu beharko dira. 

2.- Ez da beharrezkoa izango publizitatea egitea dirulaguntzak, baldin eta Iruraiz-Gaunako 
Udalaren aurrekontuko orokorretan izendun agertzen badira, eta organo egokiek beren aginpide 
eremuan horien baldintzetan aurrera eramaten badituzte, edo horien ematea eta zenbatekoa 
lege mailako arau baten indarrez ezarri badira. 

3.- Ordenantza honen ondorioetarako honakoa izango da dirulaguntza izenduna: onuraduna 
edo onuradunak zehaztuta eta espli- zituki identifikatuta duena. Dirulaguntzaren xedea zehatz-
mehatz deskribatua izan behar du, baita zer helburu, jarduera edo proiektu zehatz egitearekin 
lotuta dagoen ere. 

4.- Salbuespenezko bi egoera daude, laguntzak edo dirulaguntzak zuzenean emateko: bata, 
tartean gizarte intereseko edo gizaldeko intereseko arrazoiak izatea; eta bestea, dirulaguntzaren 
xedea dela kausa, beste edozein interesdun sartzeko aukera ez egotea, hau da, jasotzaile 
bakarra egotea. Halakorik izanez gero, salbuespenezko egoera (zioak eta guzti) eta deialdia 
sustatzearen ezintasuna justifikatu beharko dira. 

5.- Laguntzak edo dirulaguntzak emateko, oro har, lehiaketa erabiliko da. 

7. artikulua.- DIRULAGUNTZAK ARAUTZEKO OINARRIAK. 

1.- Ezin izango zaio dirulaguntzak emateko prozedurari hasiera eman, baldin eta eskumena 
duen organoak aurretik dirulaguntzaren araua edo deialdia ezarri ez badu. 

2.- Laguntzak eta dirulaguntzen oinarriak eta dagokien deialdia Arabako Lurralde Historikoko 
ALDIZKARI OFIZIALean eta iragarki oholean argitaratuko dira. 

3.- Laguntzak eta dirulaguntzak emateko oinarrietan, gutxienez, honakoa adieraziko da: 

a.- Laguntzaren edo dirulaguntzaren gaiaren, baldintzen eta helburuaren definizio argia 
eta zehatza. 

b.- Onuradunek dirulaguntza lortzeko bete beharreko baldintzak eta eskatzaileek 
aurkeztu beharreko dokumentazioa. 

c.- Eskabideak aurkezteko eta eskatutako betekizunak egiaztatzeko epea eta tokia. 

d.- Eskabidea izapidetzeko eta ebazpena emateko organo aginpidedunak. 

e.- Dirulaguntza emateko era eta irizpide objektiboak, baita irizpide horiek nola neurtu 
ere. 

f.- Laguntzaren edo dirulaguntzaren banakako zenbatekoa edo zenbateko hori ezartzeko 
irizpideak eta, hala badagokio, horretara gehienez bideratu den diru kopuru osoa. 

g.- Onuradunak dirulaguntzaren helburua bete egin duela eta jasotako diru publikoa 
zertarako erabili duen justifikatzeko duen epea eta baliozko era, baita justifikatzeko balio 
duen dokumentazioa ere. 

h.- Bestelako laguntza, dirulaguntza, diru sarrera edo baliabi- deekin bateragarria izan 
daitekeen ala ez, eta, bestela bateraezina den ala ez. Bateragarritasuna onartuz gero, 
nahitaez ezarri beharko dira gehiegizko finantzaketa saihesteko mugak edo irizpideak. 

i.- Dirulaguntza ordaintzeko erak eta epeak eta, hala badagokio, konturako eta 
aurreratutako ordainketak egiteko aukera, eta aurreratutako ordainketa egiten denean –
eta, horrela badagokie, konturako ordainketa egiten denean- onuradunek ekarri 
beharreko bermeen ordainketarako epea, erak eta sistema berezia. Horretaz gain, 
interes publikoak babesteko beharrezkotzat jotzen diren bestelako berme neurriak ere 
adieraziko dira. 

j.- Jasotako dirua itzuli beharra, baldin eta laguntza edo dirula- guntza emateko ezarri 
diren baldintzak betetzen ez badira, edo egindako jardueraren kostua dirulaguntza baino 
txikiagoa bada. 

k.- Dirua itzultzeko jardunbidea baldintzak betetzen ez diren kasuetarako eta itzultzekoak 
diren laguntzetarako, eta diru- laguntza osoa edo zati bat ordaintzetik salbuesten diren 
kasuak. 

I.- Onuradunak udalak, Herri Kontuen Euskal Epaitegiak eta beste zenbait organo 
eskudunek eskatutako zernahi argibide esku- rarazteko duen beharra. 

m.- Bestelako edozein berme, interes publikoak babesteko beharrezkotzat jotzen bada. 
Horretaz gain, emandako dirulaguntzak berrikusteko aukera, beti ere aukera hori 
berariaz aurreikusi den kasuetan. 

n.- Prozedura ebazteko epea eta epearen barruan ebazpenik ez ematearen ondorioak, 
dirulaguntzak arautzeko oinarrien eta deialdiaren aurka jar daitezkeen errekurtsoak, 
errekurtsoak zein organo judiziali aurkeztuko zaizkion eta errekurtsoak noiz jarriko diren. 
Dena dela, horretaz gain, interesdunek egoki jotzen duten beste edozein errekurtso 
aurkeztu ahal izango dute. 

o.- Ebazpena jakinarazteko bidea, Herri Administrazioen Araubide Juridikoaren eta 
Administrazio Prozedura Erkidearen Legeak 59. artikuluan ezarritakoaren arabera. 

HIRUGARREN KAPITULUA DIRULAGUNTZAK EMATEKO ETA ITZULTZEKO 

PROZEDURA 

8. artikulua.- PROZEDURA 

1- Dirulaguntzak emateko prozedura interesdunak edo administrazioak berak eskatuta hasiko 
da, aplikatzekoak diren arauetan ezarri- takoaren arabera. 

2.- Administrazioak berak eskatuta hasten bada, organo eskudunak onartutako deialdi batekin 
emango zaio hasiera, eta deialdi horren oinarriek diotena kontuan hartuta. 

3.- Administrazio prozedurarako arauetan ezarritako baldintzak beteko dituzte eskaerek, eta, 
eskabideen araututako eredura eta sistemara egokituko dira. Eskaerarekin batera, arauan edo 
deialdian ezarritako dokumentu edo informazioak aurkeztuko dira, administrazioaren esku 
daudenean izan ezik. Horrelakoetan, eskatzaileak Herri Administrazioen Araubide Juridikoaren 
eta Administrazio Prozedura Erkidearen Legeak 35.f) artikuluan ezarritakoa bete duela esan 
dezake. 

4.- Eskatzaileak, horretarako errekerimendua jasota, hamar eguneko epea izango du eskaeran 
egindako hutsegiteak konpontzeko edo aurkeztu ez dituen nahitaezko dokumentuak aurkezteko. 
Epe hori jakinarazpenaren egunean hasiko da. Jakinarazpenean ohartaraziko zaio hori egin 
ezean eskaerari uko egiten diola ulertuko dela, eta besterik gabe artxibatuko dela. 

5.- Prozedura deialdiaren oinarrietan edo dirulaguntza arautzen duen araudian ezarritakoaren 
arabera izapidetuko da, eta administrazio prozedura erkidean ezarritakoa beteko da ebazpena 
egiteko oina- rritzat hartu behar diren datuak zehaztu, ezagutu eta egiaztatzeari dagokionez. 

6.- Organo izapidegileak ebazpenerako proposamena adieraziko du eskaerak balioztatu 
ondoren, baldin eta horrela xedatzen bada deialdian; interesdunari deialdian ezarritako eran 
jakinarazi beharko zaio ebazpena, eta 10 egun eman haren aurka alegazioak aurkeztu ahal izan 
ditzan. 

7.- Ebazpen proposamenean honako datu hauek adierazi beharko dira: dirulaguntzak zein 
eskatzailerentzat edo eskatzaile zerrenda- rentzat proposatzen diren, eta dirulaguntzen 
zenbatekoa (ebaluazioa bera eta ebaluazio hori balioztatzeko irizpideak zehaztuta). 

9. artikulua.- EBAZPENA 

1.- Laguntza edo dirulaguntza ematea ebazteko zioak behar bezala adierazi beharko dira, eta, 
edonola ere, hartutako ebazpenaren zuzenbideko oinarriak egiaztatu beharko dira. Lehiaketa 
prozeduretan, deialdiaren arauan edo oinarrietan zehaztutako irizpide objektiboei helduz egingo 
da ebazpena. 

2.- Orobat, honako datu hauek adieraziko dira, berariaz: xedea, dirulaguntza jasoko duen 
eskatzailea edo eskatzaile zerrenda, zenbatekoa, ordaintzeko erak eta epeak, justifikatzeko era, 
zer xedapenaren babespean eman den, eta laguntza edo dirulaguntzaren arauan eta 

dirulaguntza arautzeko oinarrietan eskatutako gainerako baldintza eta betebeharrak. Gainera, 
betiere, berariaz adierazi beharko da gainerako eskaerak ez direla onartzen. 

3.- Halaber, ebazpenean bertan jakinaraziko zaizkie interesdunei ebazpenaren aurka jar 
ditzaketen errekurtsoak, epailetzako zer organori aurkeztu behar dizkioten, eta hori egiteko 
epea; dena dela, interesdunek egoki irizten dioten beste edozein eskubide ere gauza dezakete. 

4.- Dirulaguntzaren zenbatekoa, bera bakarrik zein beste dirulaguntza batzuekin batera, ez da, 
inolaz ere, onuradunak egingo duen jardueraren kostua baino handiagoa izango. 

5.- Prozedura ebazteko gehieneko epea araudian ezarritakoa izango da eta, araudian 
adierazten ez bada, hiru hilabetekoa. Epe hori igarota ez badira berariaz ebazten eskariak, 
ezetsitzat jo beharko dira. 

10. artikulua.- DIRULAGUNTZAK ARGITARA EMATEA  

Dirulaguntzen zerrenda urtero argitaratuko da iragarki oholean, baldin eta Dirulaguntzen Lege 
Orokorraren 18.3 artikuluan xedatutako egoeraren batean ez badaude. 

 

11. artikulua.- DIRULAGUNTZA ORDAINTZEA 

1.- Dirulaguntzaren helburua bete dela egiaztatu eta gero ordainduko da dirulaguntza. 

2.- Dena den, konturako ordainketak egin ahalko dira, dirulaguntza dela-eta hori egitea 
justifikatzen denean. Konturako ordainketa horiek zatikako ordainketa izan ahalko dira, diruz 
lagundutako ekintzak gauzatu ahala eginikoa, eta aurkeztutako agiriari dagokion kopuruan 
ordainduko da. 

3.- Era berean, dirulaguntzari atxikitako jarduerak garatu ahal izateko, justifikazioa aurkeztu 
baino lehen ordainketak egin ahal izango dira, funtsetako dirua emanez, baldin eta deialdiaren 
oinarrietan hala zehazten bada. 

12. artikulua.- DIRUA ITZULTZEA 

1.- Jasotako dirua itzuli egingo da eta laguntza edo dirulaguntza eman zenez geroztik sortutako 
berandutze korrituak ordaindu, honako egoeraren bat gertatzen denean: 

a.- Jasotako diru publikoa zertan erabili den ezarritako epean eta eran justifikatu ez 
bada. 

b.- Dirulaguntza eskatutako baldintzak bete gabe eskuratu bada. 

c.- Dirulaguntza ematearekin batera onuradunari jarritako baldintzak betetzen ez badira. 

d.- Dirulaguntza helburu baterako eskatu eta horretarako erabiltzen ez bada. 

e.- Organo eskudunen kontrol ekimenak egin nahi ez izatea edo haiei oztopoak jartzea. 

f.- Laguntza edo dirulaguntza bakoitzaren araudi berezian aurreikusten diren bestelako 
hipotesiak. 

g.- Onuradunak jasotako dirulaguntzen zenbatekoa egingo duen jardueraren kostua 
baino handiagoa denean, kostuaren gainetiko dirua itzuli egin beharko du. Horrela 
egingo da jardueraren kostua gainditzen denean nahiz udalaren dirulaguntza bakarrik, 
nahiz beste administrazio publikoen edo erakunde publiko eta pribatuen (nazionalak zein 
atzerritarrak) dirulaguntzekin batera kontuan hartuta. 

Bi administrazio publiko edo gehiago hauek batera jarduera bererako dirulaguntzak 
eman badituzte eta atal honetan aipatutako kostuen gainetiko laguntza gertatzen bada, 
administrazio bakoitzak emandako zenbatekoaren arabera, hau da, proportzionalki itzuli 
beharko da dirua. 

2.- Itzuli beharreko kopuruak zuzenbide publikoko diru sarrera gisa hartuko dira, eta, itzulketa ez 
bada xede horretarako ezarritako epearen barruan egiten, premiamendu bidea erabili ahalko da. 

3.- Kudeatzean, ikuskatzean edo kontrolatzean, jasotako dirulaguntza okerreko eran lortu, 
gozatu edo erabili delako aztarnarik aurkitzen bada, aztarna horiek espedientean jasoko dira. 
Egoera horretan, beharrezko kautelazko neurriak hartu ahalko dira, esaterako, fakturak, horien 
baliokideak eta ordezkoak, eta aipatutako aztarnak agerian uzten dituzten eragiketei buruzko 
edozein dokumentu atxikitzea. 

 

13. artikulua.- DIRUA NOLA ITZULI 

1.- Dirulaguntza eman zuen organoak eskumena izango du jasotako zenbateko osoa edo zati 
bat itzuli behar dela ebazteko. 

2.- Dirulaguntzak itzultzeko prozedura ofizioz hasiko da, laguntza edo dirulaguntza eman zuen 
organoak eskatuta, goragoko agindu baten ondorioz, beste organo baten eskaera arrazoituaren 
ondorioz edo gai hori kontrolatzeko edo ikuskatzeko eskumena duen organo batek eskatuta, 
salaketaren ondorioz edo partikularrak berak egindako jakinarazpenaren ondorioz. 

3.- Prozedura izapidetzerakoan, kasu guztietan bermatuko da interesdunaren entzunaldiko 
izapidea betetzeko eskubidea. 

4.- Emandako dirulaguntza osoa edo zati bat bidezkoa ez den eran erabili dela egiaztatuz gero, 
organo eskudunak ebazpen bat emango du, zioak eta guzti. Ebazpenean berariaz adieraziko 
dira dirua itzultzera behartzen duten zioak, itzuli beharreko zenbatekoa, eta diru hori udal kontu-
hartzailetzara itzultzeko era eta epea. Orobat, onuradunari ohartaraziko zaio dirua araututako 
epean itzultzen ez badu, premiamendu prozeduraren bitartez itzularaziko zaiola. Gainera, 
ebazpenaren aurka aurkez daitezkeen errekurtsoak ere adieraziko dira. 

5.- Zergen eta tokiko eskubide publikoko beste diru-sarrera batzuen kudeaketa, bilketa eta 
ikuskapenari buruzko ordenantza orokorraren 62. artikuluak eta hurrengoek arautuko dute 
premiamendu prozedura. 

14. artikulua.- DIRULAGUNTZAK ALDATZEA 

Dirulaguntza emateko kontuan hartu diren baldintzetan aldaketarik bada, eta, edonola ere, beste 
administrazio batzuek edo erakunde publiko edo pribaturen batek –dela nazionala, dela 
nazioartekoa- aldi berean beste dirulaguntzarik edo laguntzarik ematen badute egitasmo 
bererako, dirulaguntza emateko erabakia alda daiteke. Egoera hori dirulaguntzak arautzen 
dituen arauetan jasoko da. 

15. artikulua.- EMANDAKO DIRULAGUNTZEN ERABILERA JUSTIFIKATZEA 

1.- Ematearen oinarrietan ezartzen diren bestelako justifikazio formez gain, dirulaguntzen 
erakunde onuradunak behartuta daude jaso duten diru publikoa dirulaguntzaren jarduerarako 
erabili dutela justifikatzera. 

2.- Horretarako diruz lagundutako jarduera egiteko gastuaren ziurtagiriak eta, badagokio, 
egitaraua edo jarduera egiteko lortutako diru sarrerak aurkeztuko dira. Aurkeztu ere ezartzen 
den maiztasunarekin. Ziurtagiri horiek dirulaguntzaren helburua betetzeko egindako gastuena 
izango da nahitaez, eta ez dira justifikaziotzat hartuko bestelako helburuak betetzeko egindako 
gastuak. Diruz lagundutako jarduera amaituta, dagokion sailari honako dokumentu hauek 
aurkeztu beharko zaizkio: 

1.- Egindako jarduerei buruzko azalpen memoria. 

2.- Dirulaguntzak zuen helburua bete duela egiaztatzen duen aitorpena edo 
dokumentazioa. 

16. artikulua.- ERANTZUKIZUN SUBSIDIARIOA 

1.- Dirua itzultzeko erantzukizun subsidiarioa izango dute pertsona juridikoen administratzaileek, 
baldin eta hautsitako eginbeharrak betetzeko zegozkien beharrezko jarduerak egin ez badituzte, 
eginbeharrak ez betetzea dakarten erabakiak hartu badituzte edo haien menpe daudenek 
horrela jokatzea onartzen badute. 

2.- Orobat, jarduera utzi duten pertsona juridikoen administratzaileak erantzule subsidiario 
izango dira, bai dirua itzultzeko, bai betetzear dauden zigorrak betetzeko eginbeharrei 
dagokienez. 

3.- Desegindako eta likidatutako sozietate edo erakundeei dagokienez, itzultzeko dagoen 
diruaren eta betetzeko dauden zigorren eginbeharrak bazkideen edo kapitaleko partaideen esku 
utziko dira. Horiek guztiek era solidarioan erantzungo diete eginbehar horiei, legokiekeen 
likidazio kuotaren balioaren mugaraino. 

